
2. osa – Aadu seiklusõ lätvä edesi

Aadu sai viil üte võimalusõ Soomõn esä halli all tüüd tetä. 

Tä oll´ millegiperäst kurgikasvandusõst vallalõ tettü ja sai ajutisõlt suumlasõ mann tööle. Aadu jõudsõ pühäpäävä varahummuku kohalõ ja tahtsõ õkva tüüga pihta naada. Tõsõ mehe ütlivä, et ooda õks iispääväni, ku ülemus kah tulõ ja ütles, miä om vaja tetä.

Aadu es kullõ tõisi ja läts halli alla. A sääl oll´ viil üts uus miis. Aadu nakas kamandama nigu olõssi esi ülemus. Koon nakati metalli ümbre säädmä. Aadu selet uvvõlõ mehele, et käsu pääle peät nuppu vaotama. Ku mitmetonnitsõ tala´ olliva üles tõstõdu, käskse Aadu mehel allalaskmisõs nuppu vaota. A ull´ Aadu ai esi nupu sassi ja vaot hoopis ülestõstmisõ nuppu. Ku üts tõst üles ja tõõnõ lask alla, sõs ei tulõ tuust midägi hääd vällä. Kõgõ inne lätsivä trossi sõlmõ, sõs paindusi konksu sirgõs. Edasi lätsi trossi katski ja rassõ metall-tala´ sattõva alla. Nüüd oll´ külh peris suur hädä käen. 
Miä edsi tetä, tuu Aadut inäp es huvita. Läts tõnõ är´ kodo. Käve viil poodist läbi ja ostsõ hindäle tükü vorsi ja saia. Kotun oll´ Aadu vakka ja raput õnnõ pääd. Tõsõ mehe saiva õkva arvu, et Aadu om jälki käki kokku käändnü. 
Õdakus sai Aadu kõnõvõimõ tagasi. Nakas kitmä, ku hää vorsti tä poodist om ostnu. Vorstin olõvat seen vitamiini ja pääle tuu oll´ viil väega vähä masnu. Mehi nakas asi huvitama ja nä uursõva vorsti. Mehe es jõvva naaru tagasi hoita. Tull´ vällä, et tuu oll´ pinivorst eläjäsöögi riiulist.
Kuigi Aadu edimäne tüüpäiv pidi olõma iispäävä, sõs pääle pühäpääväst tüülkäümist tä sinnä inäp es lähä. Iispäävä hummuku võtsõ Aadu uma as´a ja sõitsõ tagasi Eestimaalõ. Nii es saaki Aadu imäp uut edimäst tüüpäivä, selle et kõik oll´ inne joba är´ rikutu.

